
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
ἢ ὅτι μικταὶ γραμμαὶ περιέχουσιν αὐτό, ὡς τὸ ὑπὸ
τῆς κιττοειδοῦς ἀπολαμβανόμενον, ἢ ὅτι 
ἀνομοιοειδεῖς, ὡς καὶ τὴν ἁψῖδα. διχῶς γὰρ ἡ μίξις ἢ κατὰ
παράθεσιν ἢ κατὰ σύγχυσιν. οὐ πᾶν δὲ τρίπλευρον
ἢ τετράπλευρον εὐθύγραμμόν ἐστι, καὶ γὰρ ἐκ 
περιφερειῶν γένοιτο ἂν τοσοῦτος πλευρῶν ἀριθμός.

Τοσαῦτα καὶ περὶ τῆς τῶν ἐπιπέδων σχημάτων
διαιρέσεως. ὅτι δὲ τὸ εὐθὺ προόδου σύμβολόν ἐστι
καὶ κινήσεως καὶ ἀπειρίας καὶ ὅτι ταῖς γεννητικαῖς
τάξεσιν ᾠκείωται τῶν θεῶν καὶ ἑτεροποιοῖς καὶ τῆς
μεταβολῆς καὶ κινήσεως αἰτίαις, εἴρηται καὶ πρότερον.
καὶ τοίνυν καὶ τὰ εὐθύγραμμα σχήματα τούτοις 
ᾠκείωται τοῖς θεοῖς τοῖς τῆς γονίμου ποιήσεως 
πρωταρχοῦσι τῆς ἐπίπαν προόδου τῶν εἰδῶν. διὸ καὶ ἡ
γένεσις κατὰ ταῦτα κεκόσμηται διαφερόντως καὶ τὴν
οὐσίαν ἐκ τούτων ἔλαχεν ὡς ἐν κινήσει καὶ μεταβολῇ
τὴν ὑπόστασιν ἔχουσα.




Def. XXIIII – XXIX. Τῶν δὲ τριπλεύρων 
σχημάτων ἰσόπλευρον μὲν τρίγωνόν ἐστι τὸ τὰς
τρεῖς ἴσας ἔχον πλευράς, ἰσοσκελὲς δὲ τὸ δύο
μόνον ἴσας ἔχον πλευράς, σκαληνὸν δὲ τὸ τὰς
τρεῖς ἀνίσους ἔχον. ἔτι δὲ τῶν τριπλεύρων
σχημάτων ὀρθογώνιον μὲν τρίγωνόν ἐστι τὸ
μίαν ἔχον ὀρθὴν γωνίαν, ἀμβλυγώνιον δὲ τὸ 
μίαν ἔχον ἀμβλεῖαν γωνίαν, ὀξυγώνιον δὲ τὸ
τὰς τρεῖς ὀξείας ἔχον γωνίας.




Ἡ τῶν τριγώνων διαίρεσις ποτὲ μὲν ἀπὸ τῶν 
γωνιῶν ἔχει τὴν ἀρχήν, ποτὲ δὲ ἀπὸ τῶν πλευρῶν.

